
ABSTRAK 

 

Tujuan kajian ini adalah untuk meneroka pelaksanaan Pendekatan Projek (PP) ke atas 

pembelajaran murid Tahun Satu. Fokus kajian ialah mengenal pasti kerangka 

alternatif murid, mengkaji pembentukan konsep sains murid, mengukur minat dan 

motivasi murid serta mengenal pasti isu dan cabaran yang dihadapi guru semasa 

menjalankan PP bagi topik sains yang dipilih. Reka bentuk kajian kes eksploratori dan 

pensampelan bertujuan digunakan ke atas sebuah kelas Tahun Satu terdiri daripada 22 

orang murid berbeza latar belakang dan kebolehan. Dalam kajian ini, PP dijadikan 

pendekatan pengajaran dan pembelajaran dan murid melaksanakan projek sains 

mengikut fasa-fasa dalam PP. Kajian ini menggunakan instrumen pemerhatian, temu 

bual dan analisis dokumen untuk mengumpul data. Melalui dua projek, dapatan kajian 

menunjukkan PP dapat mengenal pasti kerangka alternatif murid berkaitan konsep 

bentuk bongkah tiga dimensi dan timbul atau tenggelam melalui representasi yang 

dikumpulkan dalam bentuk lakaran dan interaksi verbal yang direkodkan. PP juga 

dapat membina konsep sains murid dengan berkesan melalui aktiviti penyiasatan, 

lawatan pakar dan penggunaan sumber sekunder. Analisis data yang dijalankan 

melalui pemerhatian penyelidik, ulasan guru, dan ibu bapa serta penjaga menunjukkan 

minat dan motivasi murid telah meningkat melalui PP. Isu dan cabaran sepanjang 

pelaksanaan projek turut dikenal pasti. Data-data pemerhatian dan temu bual 

menunjukkan PP memerlukan masa yang panjang, pengetahuan guru terhadap 

pengajaran konstruktivis adalah terhad dan kekangan sukatan pelajaran merupakan isu 

utama. Kajian ini juga mendapati reka bentuk pengajaran perlu mengambil kira minat 

dan pengetahuan sedia ada murid. Aktiviti dalam PP telah membantu murid dalam 

pembentukan idea yang saintifik. PP juga mampu meningkatkan minat dan motivasi 

murid untuk belajar dalam suasana yang kondusif dan bermakna. Kajian memberi 

implikasi terhadap bentuk pengajaran dan pembelajaran yang perlu mengambil kira 

pengetahuan sedia ada murid bagi memastikan pembentukan konsep yang saintifik. 

AN EXPLORATORY CASE STUDY IN THE PRIMARY SCIENCE SUBJECT 

THROUGH PROJECT APPROACH 

 

 

ABSTRACT 

 

The aim of this study was to explore the implementation of Project Approach (PA) in 

learning among year one pupils. The focus of this study was to identify pupils 

alternative concepts,  investigate the formation of pupils‟ scientific concepts, 

measure pupils‟ interest and  motivation and identify issues and challenges faced by 

the teachers‟  while implementing PA in the chosen science topics. An exploratory 

case study research design and purposeful sampling was employed in a year one 

classroom consisting of 22 pupils from different background and abilities. In this 

study, PA was used as a teaching and learning approach and pupils carried out science 

projects according to the phases in PA. This study employed observation, interview 

and document analysis techniques to collect data. Through two projects, the study 

found that PA was able to elicit pupils‟ alternative concepts related to shapes of three 

dimension of blocks and float or sink through representations in the form of sketches 

and verbal interactions which were recorded. PA was also able to facilitate pupils‟ 

concepts effectively through investigations, expert visits and use of secondary 

sources. Analysis of data from observations, teacher interviews and parents‟ 

involvement showed pupils‟ motivation and interest increased during PA. Issues and 

challenges faced during PA were also identified. The data from observations and 

interviews indicated that PA is time consuming, teachers‟ knowledge on constructivist 

teaching and learning is limited and constraints from the syllabus were major issues. 

This study indicates that designing instructions need to take into account pupils‟ 

interest and their prior knowledge. The activities in PA were able to 

assist pupils‟ development of scientific ideas. PA was also found to increase pupils‟ 

interest and motivation to learn in a conducive and meaningful manner. This study 

provide implications on teaching and learning that needs to take into 

consideration pupils‟ prior knowledge in ensuring the formation of scientific concepts. 

BAB 1 

 

 

 

PENDAHULUAN 

 

 

1.1  Pengenalan 

 

Proses pengajaran dan pembelajaran mata pelajaran Sains yang berkesan di peringkat 

awal sekolah rendah memerlukan pendekatan yang sesuai dan efektif untuk 

dilaksanakan kepada murid. Pada peringkat usia enam dan tujuh tahun kanak-kanak 

mempelajari sains tidak seharusnya melalui hafalan kepada konsep-konsep atau idea 

saintifik semata-mata (Renner & Marek,1990). Proses pengajaran dan pembelajaran 

sains kepada kanak-kanak tidak seharusnya memfokuskan kepada fakta-fakta, prinsip, 

generalisasi dan hukum-hukum sahaja tetapi harus mampu mengasuh murid pada 

aktiviti sains sebenar yang banyak memfokuskan kepada pencarian dan menyusun 

data daripada pengalaman. Menurut Mclnerney (2005), kanak-kanak perlu melalui 

pengalaman yang dapat membentuk diri mereka sebagai pengumpul, penyusun dan 

seterus menilai pengetahuan yang diperoleh. Pengalaman yang dilalui oleh kanak-

kanak ini membolehkan mereka meneroka persekitaran mereka, menghasilkan 



2 

 

 
 

penemuan dan seterusnya membina idea saintifik atau konsep-konsep sains yang 

konkrit. Kanak-kanak dapat memahami sesuatu pembelajaran dengan baik apabila 

proses pengajaran dan pembelajaran itu bermakna dan berkaitan dengan pengalaman  

yang biasa dilalui atau dialami (Zurida, Norhaidah & Maznah, 2004; Dan & Alan. 

2004; Jacobs & Crowley. 2007). 

  

Menurut  Rohani, Nani & Mohd (2003, p. 125) pengalaman yang dilalui oleh 

kanak-kanak dalam proses pembelajaran sains dapat: 

i. Menyumbang dalam perkembangan intelek kanak-kanak. Kemahiran 

proses sains meningkatkan perkembangan intelek kanak-kanak.  

ii. Mengembangkan bahasa dan kefahaman semasa menerang dan 

merekodkan di samping meningkatkan kosa kata kanak-kanak. 

iii. Meningkatkan daya ingatan dan kebolehan mengelas. 

iv. Mengukuhkan perkembangan sosial dan emosi seperti mempromosikan 

interaksi di antara kanak-kanak, kerja sama serta meningkatkan keyakinan. 

v. Keterlibatan kanak-kanak dalam penerokaan, penemuan idea-idea baharu 

dan penyelesaian masalah. Pembelajaran kanak-kanak mudah dan 

berkesan pada sesuatu yang menyeronokkan. 

vi. Mendedahkan sikap hati-hati dalam aspek-aspek yang membahayakan 

semasa mereka meneroka.  

 

Melalui pengalaman pembelajaran sains yang berkesan, perkembangan 

intelek kanak-kanak dapat ditingkatkan. Murid meneroka dunia di sekitar mereka 

dengan kemahiran-kemahiran seperti memerhati dan membuat ramalan. Secara tidak 

langsung kebolehan murid dalam memahami persekitaran mereka dan mengaitkannya 

dengan konsep-konsep atau idea saintifik sains yang berkaitan berlaku semasa melalui 

pengalaman pembelajaran ini. Kebolehan berbahasa kanak-kanak juga dapat 

dikembangkan melalui aktiviti yang dijalankan. Kanak-kanak dapat menguasai istilah-

istilah sains yang baharu sepanjang proses pembelajaran dijalankan. Malah, 

perkembangan sosial dan emosi kanak-kanak dapat dikukuhkan apabila pembelajaran 

lebih banyak menuntut murid untuk bekerjasama dalam kumpulan dan berkongsi 

pendapat dan idea. Justeru itu kaedah-kaedah dan aktiviti-aktiviti pembelajaran yang 

dirancang perlu mampu dijalankan dengan berkesan dan memberi impak yang besar 

kepada kanak-kanak dalam proses mempelajari sains. 

 

Noriati, Boon & Sharifah (2009: p. 9) menyatakan kaedah-kaedah dan 

aktiviti-aktiviti pembelajaran yang dapat memberikan pengalaman langsung termasuk 

lawatan, kajian lapangan, membuat uji kaji, membuat pemerhatian, menjahit, 

menanam, memelihara haiwan, lakonan, drama dan bermain. Melalui aktiviti-aktiviti 

ini, kanak-kanak secara tidak langsung melalui sendiri proses pembelajaran secara 

langsung (hands-on) yang jauh lebih menarik dan menyeronokkan untuk mereka lalui. 

Menurut Mok Soon Sang (1986: p. 3), pengalaman yang dilalui oleh kanak-kanak 

dalam proses pembelajaran secara langsung ini perlulah bersesuaian dengan 

perkembangan kanak-kanak dalam aspek intelek, rohani, jasmani. Apa yang dilalui 

oleh kanak-kanak ini perlulah menarik dan berkesan untuk golongan ini. Suasana di 

sekolah juga perlu memberi ruang untuk kanak-kanak membina pengalaman hidup 

seperti bertukar pendapat antara satu sama lain, membina kefahaman dan bekerjasama 

dalam kumpulan.  Suasana pembelajaran dalam kelas perlulah menggalakkan murid 

berfikir, menyoal dan mengeluarkan idea. Mereka juga perlu diberi peluang 

melahirkan perasaan atau idea melalui pelbagai bentuk medium seperti percakapan, 

tulisan, lukisan, muzik, tarian, lakonan dan sebagainya. Aktiviti-aktiviti seperti ini 

dapat memupuk sikap kreatif di kalangan murid untuk melibatkan diri secara aktif 

dalam proses penguasaan sesuatu kemahiran. 

 

Idea-idea saintifik atau konsep sains kanak-kanak yang dihubungkan  melalui 

aktiviti secara hands on membolehkan mereka menyedari bagaimana aspek-aspek ini 

saling berkaitan. Melalui aktiviti ini juga murid mengaplikasikan kemahiran proses 

sains secara tidak langsung. Murid membuat banyak  ramalan dan pemerhatian dalam 

proses pembelajaran yang mereka lalui. Aktiviti-aktiviti melalui topik-topik tertentu 

seperti Tubuh Saya, Haiwan, Tumbuhan dan sebagainya dapat  memberi banyak ruang 

kepada kanak-kanak merasai pengalaman pembelajaran yang lebih aktif dan 

memfokuskan kepada banyak elemen pembelajaran sains seperti mengaplikasikan 

kemahiran proses sains itu sendiri.  Melalui pengalaman pembelajaran hands on ini, 

kanak-kanak banyak belajar melalui deria mereka dengan aktif melalui apa yang 

mereka rasa, sentuh, hidu, dengar dan lihat (Jackman, 2001). Penggunaan semua deria 

dan memberi banyak peluang dan ruang untuk kanak-kanak memberi pandangan 

terhadap apa yang mereka lalui dan rasai. Pengalaman pembelajaran seperti ini tidak 

mungkin mereka rasai sekiranya pendekatan pengajaran masih berfokuskan kepada 

guru semata-mata.  Bentuk pengajaran dan pembelajaran tradisional jelas sekali 

kurang melibatkan kanak-kanak untuk menggunakan semua deria mereka. Kanak-

kanak dengan mudah hilang tumpuan dan  mudah bosan dalam proses pembelajaran. 

Malahan, dalam situasi pembelajaran seperti ini, murid yang dedikasi sekalipun akan 

berasa bosan dan terus hanyut jauh dari kelas (Coombs , 2010) 

 


